Bildu-Nafarroa parlamentu-taldeko foru parlamentari Maiorga Ramírez Erro jaunak galdera hau egin du, idatziz erantzuteko: “Kontseilariak iragarri du 27 milioi euro bildu direla erregularizazio bereziko prozesuaren bidez. Hori dela eta, hauxe jakin nahi dut: bermatuta al dagoen erregularizatutako dirutza hori ez dela legez kontrako edo ustelkeriari lotutako jardueretatik atera” (8-13/PES-0022). Galdera horri dagokionez, hau erantzun du Nafarroako Gobernuko Ekonomia, Ogasun, Industria eta Enpleguko kontseilariak:

Ekainaren 12ko 10/2012 Foru Legean ezarritako erregularizazio prozesua, 2013ko urtarrilaren 31n 315 sarrera-zenbakiarekin erregistratutako zure galdera idatziaren (8-13/PES-00018) erantzunean jada adierazi zen bezala, modu orokor eta iraunkorrean aurreikusirik dago, zergadunek beren zerga betebeharrak bete ditzaten, eta salbuespen bakarra du: aitorpenak epez kanpo aurkezteagatiko errekargu eta interesen kuantifikazioa.

Horrela egindako erregularizazioak zerga bakoitzari buruzko arau arrunten pean eta tributazio ezegokiagatik edota legez kontrako egintza penalengatik eska daitezkeen erantzukizun administratibo eta penalen pean daude.

Aitorpena aurkeztearekin batera preskripzioa etenda, orain Nafarroako Zerga Ogasuneko kudeaketa eta ikuskapen organoei dagokie tramitatutako autolikidazio guztietako zergapeko egitateak berrikustea, likidazio edo akten zenbatekoa zehaztea, hala behar denean, eta/edo zigor arloko jurisdikzioari erruduntasun-testigantza ematea, Ikuskapenari buruzko Erregelamenduan ezarritakoari jarraituz.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

